
Ամփոփագիր 
Միջազգայնացման ներկայիս միտումները, որոնք հանգեցնում են գլոբալացման և տարա-

ծաշրջանային ինտեգրման գործընթացների ակտիվացմանը, խթանում են թե՛ զարգացած, թե՛ 
զարգացող երկրների տնտեսությունների բացության և համաշխարհային մրցունակության ա-
ճը: Արդյունքում երկրների միջև տնտեսական փոխհարաբերությունները զարգանում են ավելի 
մեծ դինամիկ տեմպերով՝ նպաստելով երկրների միջև տարածաշրջանային տնտեսական ին-
տեգրման հետագա խորացմանը, ընդհուպ անցմանը վերջինիս բարձրագույն փուլին՝ արժու-
թային ինտեգրմանը, որի դրսևորման ձևերից է արժութային միությունը: Հաշվի առնելով մի-
ջազգային արժութաֆինանսական հարաբերություններում երկրների միջև արժութային ին-
տեգրման, հատկապես արժութային միությունների կարևոր դերն ու ազդեցությունը համաշ-
խարհային տնտեսության զարգացման և մասնակից երկրների միջազգային մրցունակության 
մակարդակի աճի վրա՝ հոդվածում ներկայացվել են դրանց ձևավորման հիմնական առանձ-
նահատկությունները, դրսևորման ձևերը, նախադրյալներն ու ազդեցությունը երկրների տնտե-
սական զարգացման վրա: Առաջ են քաշվել արժութային միությունների ստեղծման համար 
անհրաժեշտ հիմնական պայմանները: 

 
Հիմնաբառեր. արժութային ինտեգրում, արժութային միություն, արժութային փոխարժեք, 

միասնական արժույթ, արժութաֆինանսական հարաբերություններ, արժութային անկախու-
թյուն: 

 
Ներածություն 
Արժութային միությունը հանդիսանում է 

տարածաշրջանային տնտեսական ինտեգր-
ման բարձրագույն փուլը, որի ձևավորումը 
պայմանավորված է ինտեգրացիոն խմբա-
վորման մասնակից երկրների միջև տնտեսա-
կան հարաբերությունների փոխսերտաճման 
և փոխկապակցվածության բարձր մակարդա-
կով, ինչպես նաև տնտեսական ինտեգրման 
նախորդ փուլերով (ազատ առևտրի գոտի, 
մաքսային միությունում ընդհանուր շուկա, 
տնտեսական միություն) նախատեսված հա-

մագործակցության հիմնական ձևերի ամբող-
ջական և արդյունավետ գործունեությամբ: 
Հանդիսանալով ժամանակակից աշխարհի 
զարգացման առանձնահատկություններից 
մեկը՝ տարածաշրջանային արժութային ին-
տեգրումը դարձել է ոչ միայն ինտեգրվող 
երկրների տնտեսական կայունության և աճի 
ապահովման, այլև հատկապես վերջին ժա-
մանակաշրջանում պարբերաբար ի հայտ ե-
կող ճգնաժամային մարտահրավերներին ին-
տեգրացիոն փոխհամագործակցության 
շրջանակներում դիմակայելու միջոց: Այս հա-

մատեքստում կարևորվում է արժութային 
միությունների դերի ու նշանակության, ինչ-
պես նաև դրանց ձևավորման առանձնահատ-
կությունների ներկայացումը, ինչն էլ ընկած է 
սույն հոդվածի արդիականության հիմքում: 

Ուսումնասիրության նպատակն է վերլու-
ծել արժութային միությունների ձևավորման 
վերաբերյալ տարբեր տեսաբանների կողմից 
մատնանշված սկզբունքներն ու հիմնադրույթ-
ները և դրանց հիման վրա բացահայտել ար-
ժութային միությունների տարբեր ձևերի ա-
ռանձնահատկություններն ու ստեղծման 
նպատակահարմարությունը: 

Հետազոտության օբյեկտն է արժութային 
ինտեգրման հայեցակարգային մոտեցում-
ներն ու հիմնադրույթները, առարկան՝ դրանց 
համեմատական վերլուծությունը և արժութա-
յին միությունների ձևավորման հիմնախնդիր-
ները: 

Ուսումնասիրության ընթացքում կիրառ-
վել են տեսական վերլուծության, համադրման 
և ընդհանրացման մեթոդները:  

 
Արժութային միության վերաբերյալ մոտե-

ցումները բազմազան են, որոնք հիմնակա-
նում փոխլրացնում են միմյանց: Այսպես, Ջ. 
Թալվասը արժութային միությունը սահմա-
նում է որպես դրա մասնակից երկրների միջև 
մեկ կամ մի քանի առանձին արժույթների ըն-
դունում հետևյալ փոխարժեքային կարգավո-
րումներով՝ 

1. պարիտետային դրույքաչափերի ան-
վերադարձ ֆիքսում, 

2. փոխարժեքների միջև տատանումների 
սահմանների վերացում, 

3. արժույթների ամբողջական և անշրջե-
լի փոխարկելիություն (արժութային վե-
րահսկողության բացակայություն), 

4. ընթացիկ և կապիտալ գործարքների 
ամբողջական ազատականացում 
[Tavlas, 32]:  

Ըստ մեկ այլ մոտեցման` արժութային 
միությունը արժութաֆինանսական ինտեգր-
ման վերջին փուլն է և իրենից ներկայացնում 
է իրավաբանորեն ձևավորված միջպետական 
միավորում, որի շրջանակներում շրջանառ-
վում է միասնական արժույթ, իսկ կառավար-
ման ֆինանսական լծակները վերահսկվում 
են վերպետական ինստիտուտների կողմից 
[Слипченко, 8]:  

Արժութային միությունը, որը հանդիսա-
նում է տնտեսական ինտեգրման բարձրա-
գույն ձևը, ենթադրում է միասնական տարա-
ծաշրջանային արժութային համակարգի 
ստեղծում, որն իրենից ներկայացնում է մի-
ջազգային արժութաֆինանսական հարաբե-
րությունների կազմակերպման ձև` ամրագր-
ված միության մասնակից երկրների միջև 
կնքված միջազգային համաձայնագրերով: 
Ըստ այդմ՝ արժութային միությունը կարող է 
նախատեսել. 

 միասնական բազային տարածաշրջա-
նային արժույթի ներդրում, 

 միության մասնակից երկրների միաս-
նական արժութային տարածքի ձևա-
վորում, 

 տարածաշրջանային պահուստային 
արժույթով իրականացվող գործարք-
ները սպասարկող և միության անդամ 
երկրների միջազգային արժութային 
իրացվելիության կարգավորումն ի-
րականացնող տարածաշրջանային 
ինստիտուցիոնալ համակարգի ստեղ-
ծում, 

 հաշվարկների տարածաշրջանային 
միավորված ձևերի ներդրում, 

 տարածաշրջանային արժույթի փո-
խարժեքի ընդհանուր ռեժիմի հաստա-
տում և միության շրջանակներում ար-
ժութային սահմանափակումների բա-
ցակայություն, 

 տարածաշրջանային պահուստային 
արժույթի թողարկում իրականացնող, 
միության մասնակից երկրների միաս-
նական դրամավարկային քաղաքակա-
նություն վարող, ինչպես նաև տարա-
ծաշրջանային արժութային համակար-
գի երկրների տարածքում արժութային 
կարգավորման և արժութային հսկո-
ղության գործառույթներ իրականաց-
նող տարածաշրջանային կենտրոնա-
կան բանկի ստեղծում [Борисов, 171-

172]: 
Որոշ տնտեսագետներ արժութային միու-

թյան արդյունավետ գործունեությունը պայ-
մանավորում են դրա մասնակից երկրների 
դրամավարկային քաղաքականության կոոր-
դինացմամբ: Այսպես, համաձայն Ք. դե Վեն-
սեյի՝ արժութային միությունը համաձայնա-
գիր է, որի շրջանակներում երկու կամ ավելի 
երկրներ պայմանավորվում են իրականաց-
նել արժութային քաղաքականության համա-
տեղ կառավարում [de Vanssay, 4]: Այս համա-
տեքստում արժութային միության բնորոշ ա-
ռանձնահատկություններից են արժութային 
փոխարժեքների մշտական ֆիքսումը, որի 
տրամաբանական (սակայն ոչ պարտադիր) 
ավարտը միասնական արժույթի ներդրումն 
է, ինչպես նաև զարգացած ինստիտուցիոնալ 
ենթակառուցվածքի և միության միասնական 
կենտրոնական բանկի առկայությունը: Ար-
ժութային միությունը՝ որպես տարածաշրջա-
նային արժութային ինտեգրման ձև, կարող է 
զարգանալ ինտեգրացիոն խմբավորման 
մասնակից երկրների ինչպես երկկողմ, այն-
պես էլ բազմակողմ պայմանագրերի հիման 
վրա: Արժութային միությունը թույլ է տալիս 
խուսափել անդամ երկրների արժույթների 
փոխարժեքային տատանումներից և ստեղ-
ծել պայմաններ փոխադարձ առևտրի և 
ներդրումների համար: Արժութային միու-
թյան ձևավորումը նպաստում է նաև գլոբալ 

ֆինանսական կայունության ապահովման 
հիմնախնդիրների լուծմանը: Ավելի քիչ քա-
նակությամբ արժույթների դեպքում միջազ-
գային ֆինանսական համակարգը պարզեց-
վում է՝ դառնալով ավելի կայուն: Մյուս կող-
մից, սակայն, արժութային միության մասնա-
կիցները չեն կարող իրականացնել անկախ 
դրամավարկային քաղաքականություն, իսկ 
ազգային արժույթի դուրսբերման հետ մեկ-
տեղ կորցնում են նաև փոխարժեքը որպես 
տնտեսական ճգնաժամերին դիմակայելու 
համար բուֆեր օգտագործելու հնարավորու-
թյունը: Դա նշանակում է, որ արժութային 
միության անդամ երկրներում արժութաֆի-
նանսական ցնցումները կարող են ունենալ 
տարբեր մասշտաբի և բնույթի հետևանքներ, 
սակայն երկրները ստիպված կլինեն ճգնա-
ժամերի հակազդման դեպքում կիրառել 
միևնույն միջոցառումները [Булатова, Марена, 

124]: 
Միջազգային փորձը ցույց է տալիս, որ 

արժութային միության ձևավորման համար 
երկրները պետք է ապահովեն տնտեսական 
մի շարք նախադրյալներ, այդ թվում՝ կայուն 
արժութային փոխարժեք, գնաճի ցածր տեմ-
պեր, պետական բյուջեի պակասուրդի և պե-
տական պարտքի չափավոր մակարդակներ, 
տոկոսադրույքների նմանություն և այլն՝ հե-
տագայում առաջացող տնտեսական դժվա-
րությունները հեշտությամբ հաղթահարելու 
նպատակով, քանի որ արժութային միու-
թյանն անդամակցումը հանգեցնում է արժու-
թաֆինանսական անկախության կորստին, 
ինչը էապես կրճատում է արժութային փո-
խարժեքի միակողմանի կարգավորումների 
միջոցով երկրի՝ ֆինանսատնտեսական 
ճգնաժամից դուրս գալու հնարավորություն-
ները: 

Փ. Ալլենի դիտարկմամբ, արժութային 
միությունը պետք է համապատասխանի նվա-
զագույնը հետևյալ երեք պահանջներին. 

 արժութային միությունում պետք է լինի 
միասնական արժույթ: Իսկ եթե միությունում 
առկա են մի քանի արժույթներ, ապա դրանք 
միմյանց նկատմամբ պետք է լինեն ամբողջո-
վին փոխարկելի՝ անփոփոխ ֆիքսված փո-
խարժեքներով՝ փաստացի արդյունավետո-
րեն ձևավորելով միասնական արժույթ, 

 քանի որ ֆիքսված փոխարժեքների 
կայունությունը կախված է միության շրջա-
նակներում փոխհամաձայնեցված արժութա-
յին քաղաքականությունից, ապա պետք է լինի 
պայմանավորվածություն առ այն, որ միու-
թյան արժութային քաղաքականությունը, նե-
րառյալ՝ փողի նկատմամբ վերահսկողությու-
նը և բանկերի՝ փող թողարկելու հնարավորու-
թյան վրա ազդելու կարգավորումը իրակա-
նացվեն միության մակարդակով՝ արժութա-
յին քաղաքականությունից բացառելով ազ-
գային ինքնավարությունը, 

 քանի որ միության և արտաքին ար-
ժույթների միջև կարող է սահմանվել միայն 
մեկ փոխարժեք, ապա պետք է լինի միասնա-
կան արտաքին փոխարժեքային քաղաքակա-
նություն, և այդ նպատակով ազգային իշխա-
նությունները պետք է հրաժարվեն իրենց մի-
ջազգային պահուստների նկատմամբ անհա-
տական վերահսկողությունից՝ այն փոխանցե-
լով միությանը [Allen, 4-5]:  

Աշխարհում գոյություն ունեն արժութային 
միությունների տարբեր ձևեր, որոնք միջազ-
գային տնտեսական հարաբերությունների 
զարգացման և համաշխարհային տնտեսու-
թյան կանյուկտուրայի փոփոխությունների 
ազդեցությամբ ունեցել են կարգավորումների 
տարբեր մակարդակներ: Այսպես, ըստ Մ. 
Բորդոյի և Լ. Ջոնանգի` արժութային միու-
թյունները հանդես են գալիս երկու ձևով` ազ-
գային և միջազգային: Ազգային արժութային 
միությունում քաղաքական և դրամավարկա-
յին ինքնիշխանությունը կենտրոնացած է ազ-
գային պետության ձեռքում [Herzog, 40]: Այս 

դեպքում ազգային սահմանները համընկնում 
են արժութային միության գործունեության 
սահմանների հետ, և միության կարգավորող 
մարմինը, միակ էմիսիոն կենտրոնն ու վերջին 
ատյանի վարկատուն հանդիսանում է կենտ-
րոնական բանկը: Որպես կանոն, նման ար-
ժութային միությունների ձևավորումն ուղեկց-
վում է նախկինում ինքնուրույն գործող միա-
վորների (իշխանություններ, նահանգներ, 
տարածքներ և այլն)` մեկ միասնական պե-
տության մեջ քաղաքական միավորմամբ, իսկ 
տնտեսապես առավել ուժեղ մասնակցի ար-
ժույթը հաստատվում է որպես ամբողջ միու-
թյան ազգային արժույթ: Քաղաքական միաս-
նության շնորհիվ ազգային դրամական միու-
թյուններն ավելի կայուն և դիմացկուն են, սա-
կայն այդ միասնության խարխլման դեպքում 
ընդհանուր արժույթը դադարում է գործել` 
հանգեցնելով արժութային միության քայքայ-
մանը: Ներկայումս ազգային արժութային 
միության օրինակ է հանդիսանում բրիտանա-
կան արժութային միությունը, որը ներառում է 
Անգլիան, Շոտլանդիան, Ուելսը և Հյուսիսա-
յին Իռլանդիան: Շոտլանդիայում Bank of 

Scotland-ը, Royal Bank of Scotland և Clydesdale 

Bank-ը Բրիտանական գանձապետարանի ա-
նունից շարունակում են ֆունտ ստերլինգի է-
միսիան, իսկ Հյուսիսային Իռլանդիայում Bank 
of Ireland-ը, First Trust Bank-ը, Danske Bank-ը և 
Ulster Bank-ը տեղական տնտեսական կարիք-
ների համար թողարկում են ֆունտ ստերլինգ, 
որն ամբողջությամբ փոխարինելի է Անգլիայի 
բանկի թղթադրամներով: Նման կերպ ԱՄՆ-
ում 12 ֆեդերալ ռեզերվային բանկերից յուրա-
քանչյուրը թողարկում է ԱՄՆ դոլար, որը որ-
պես օրինական վճարային միջոց` շրջանառ-
վում է նաև մնացած նահանգներում [Bordo, 

Jonung, 6]:  
Ըստ Ք. դե Վենսեյի` միջազգային արժու-

թային միությունների գործունեության ընդ-
հանուր նվազագույն պայմաններն են` հաշ-

վարկային միավորի գործառույթ կատարող 
ընդհանուր արժույթի առկայությունը` մաս-
նակից երկրների ազգային դրամական միա-
վորների պահպանմամբ, դրամավարկային 
քաղաքականության միջպետական կոորդի-
նացումը և միության արժույթի նկատմամբ 
ազգային արժույթների փոխարժեքի ֆիքսու-
մը [de Vanssay, 5]: Նշված պայմանների հա-
մադրությունը կարող է առաջացնել տարբե-
րություններ արժութային միությունների ինս-
տիտուցիոնալ մեխանիզմներում` հանգեցնե-
լով այդ միությունների տարբեր ձևերի ի 
հայտ գալուն: Մասնակից պետությունների 
սուբյեկտային կազմի տեսանկյունից, միջազ-
գային արժութային միությունները կարող են 
լինել բազմազգ (Լատինական, Սկանդինավ-
յան արժութային միություններ) և երկազգա-
յին (Բելգիա-Լյուքսեմգուրյան, Շվեցարիա--
Լիխտենշտեյն, Ֆրանսիա-Մոնակո արժու-
թային միություններ) [Bordo, Jonung, 20]: Մի-
ջազգային արժութային միության զարգաց-
ման վերջնական փուլում, ինչպես ազգային 
արժութային միության դեպքում, սովորաբար 
ներմուծվում է ընդհանուր արժույթ: Սակայն 
շատ դեպքերում միջազգային արժութային 
միությունը չի ունենում արժութային կարգա-
վորման միասնական կառույց: Այդպիսի 
պատմական օրինակ է հանդիսանում 1873թ. 
ձևավորված Սկանդինավյան արժութային 
միությունը, որն ուներ միասնական արժե-
չափ (սկանդինավյան կրոն), սակայն միու-
թյան անդամ բոլոր երկրները (Շվեդիա, Դա-
նիա և Նորվեգիա) շարունակում էին պահ-
պանել իրենց կենտրոնական բանկերը, ո-
րոնք թողարկում էին սեփական կրոնը, ո-
րոնք ազատորեն շրջանառվում էին միության 
երկրներում: Մեկ այլ օրինակ է 1865թ. 
ստեղծված Լատինական արժութային միու-
թյունը, որը հիմնված էր երկմետաղ դրամա-
կան ստանդարտի վրա, և որի մասնակիցնե-
րը (հիմնադիրներ` Ֆրանսիա, Բելգիա, Իտա-

լիա, Շվեցարիա) օգտագործում էին ֆրան-
սիական ֆրանկը որպես ընդհանուր արժե-
չափ և հատում էին նույն քաշի արծաթյա մե-
տաղադրամներ [Bordo, Jonung 6]:  

Ըստ մասնակից երկրների միջև եկա-
մուտների (ծախսերի) բաշխման չափանիշի` 
արժութային միությունները լինում են ասի-
մետրիկ և սիմետրիկ: Ասիմետրիկ արժութա-
յին միության առանձնահատկություններից 
են թույլ ազգային արժույթի փոխարինումն 
առավել ուժեղ գործընկեր երկրի արժույթով 
և, որպես հետևանք, սեփական էմիսիոն ինս-
տիտուտի և դրամավարկային համակարգի 
կառավարմանը մասնակցելու հնարավորու-
թյան բացակայությունը: Ասիմետրիկ միու-
թյունները` որպես ոչ իրավահավասար ար-
ժութային միություններ, մի կողմից, առավե-
լություններ են տալիս ընդհանուր արժույթ 
թողարկող երկրին` սենյորաժը վերաբաշխե-
լով վերջինիս օգտին, իսկ մյուս կողմից, մե-
ծացնում են նրա ծախսերը` կապված ամբողջ 
արժութային միության կայունության պահ-
պանման հետ: Սիմետրիկ արժութային միու-
թյունում ձևավորվում է միջպետական կամ 
վերպետական ինստիտուտ, որը գործում է` 
ելնելով մասնակից բոլոր երկրների շահերից` 
սենյորաժը պետությունների միջև բաշխելով 
հավասարաչափ, իսկ անդամ բոլոր պետու-
թյունները կառավարչական որոշումների կա-
յացմանը մասնակցում են կոլեգիալ ներկա-
յացուցչության և քվեարկության միջոցով (եվ-
րոյի գոտի, Արևելյան-Կարիբյան դրամական 
միություն, Հարավ-Աֆրիկյան ռենդի գոտի) 
[Воронина, 67]: 

Միջպետական արժութային միություննե-
րի մասին համաձայնագրերը կարող են տար-
բերվել` կախված ընդհանուր արժույթի կար-
գավիճակից, կենտրոնական բանկերի դերից 
և միության անդամների միջև տնտեսական և 
քաղաքական ինտեգրման մակարդակից [de 

Vanssay, 5-7]:  

Ընդհանուր արժույթի կարգավիճակից 
կախված` տարբերում են արժութային միու-
թյան հետևյալ ձևերը. 

1. հավաքական արժութային միավոր ու-
նեցող արժութային միություն (օրինակ` էքյուն` 
Եվրոպական արժութային համակարգում, եվ-
րոն` եվրոյի գոտում): Քաղաքական տեսանկ-
յունից, հավաքական արժույթի ներդրումն ա-
վելի նախընտրելի է, քանի որ տվյալ արժու-
թային միավորի գործունեության մեխանիզմ-
ները մշակվում են ինտեգրման գործընթացի 
բոլոր մասնակիցների կողմից, և յուրաքանչ-
յուր մասնակից հնարավորություն է ստանում 
ազդել ընդունվող որոշումների վրա՝ սեփա-
կան շահերը պաշտպանելու նպատակով 
[Янишевксая, 52], 

2. մասնակից երկրներից որևէ մեկի ազ-
գային արժույթի վրա հիմնված արժութային 
միություն (օրինակ` Շվեցարիան և Լիխտենշ-
տեյնը օգտագործում են շվերցարական 
ֆրանկը, իսկ շվեցարական կենտրոնական 
բանկը կոորդինացում է ընդհանուր դրամա-
վարկային քաղաքականությունը, ԱՊՀ երկր-
ները 1992-1994թթ. ընթացքում օգտագործում 
էին ռուսական ռուբլին (ռուսական ռուբլու գո-
տի)), 

3. որպես օրինական վճարային միջոց` մի 
քանի ազգային արժույթների օգտագործման 
վրա հիմնված արժութային միություն (մինչև 
եվրոյի ներմուծումը Բելգիայում և Լյուքսեմ-
բուրգում շրջանառվում էր երկու ազգային ար-
ժույթ` 1:1 հարաբերակցությամբ արժութային 
փոխարժեքի ֆիքսմամբ, և երկու արժույթ-
ներն էլ թե՛ Բելգիայում, և թե՛ Լյուքսեմբուր-
գում հանդիսանում էին օրինական վճարային 
միջոց):  

Ըստ դրամային իշխանությունների կենտ-
րոնացման և կենտրոնական բանկի դերի` մի-
ջազգային արժութային միությունները կարող 
են հանդես գալ երկու ձևով. 

1. կենտրոնացված արժութային միու-
թյուններ, որոնք, իրենց հերթին, լինում են եր-
կու տեսակ. 

ա. վերազգային կենտրոնական բանկ ու-
նեցող արժութային միություններ (օրինակ` 
եվրոյի գոտին, որտեղ Եվրոպական կենտրո-
նական բանկն իրականացնում է վերահսկո-
ղություն եվրոյի շրջանառության, իրականաց-
վող արժութային գործարքների, միության 
անդամ երկրների արժութային պահուստների 
ձևավորման և կառավարման նկատմամբ), 

բ. մեկ ազգային կենտրոնական բանկ ու-
նեցող արժութային միություններ (օրինակ` 
Շվեցարիայի Ազգային բանկը դրամավարկա-
յին քաղաքականություն է իրականացնում և՛ 
Շվեցարիայում, և՛ Լիշտենշտեյնում, իսկ վեր-
ջինում բանկային համակարգը և օրենսդրու-
թյունը հարմարեցված են շվեցարական նոր-
մերին): 

2. ապակենտրոնացված արժութային 
միություններ, որոնք ևս ունեն երկու տարա-
տեսակ. 

ա. մի քանի միջպետական կենտրոնա-
կան բանկեր ունեցող արժութային միություն-
ներ (օրինակ` CFA ֆրանկի գոտում գործում է 
երկու միջպետական կենտրոնական բանկ` 
Արևմտյան Աֆրիկայի պետությունների կենտ-
րոնական բանկ և Կենտրոնական Աֆրիկայի 
պետությունների կենտրոնական բանկ, որոնք 
համագործակցում են դրամավարկային ոլոր-
տում), 

բ. մի քանի անկախ ազգային (կենտրո-
նական) բանկեր ունեցող արժութային միու-
թյուններ (Ավտսրո-գերմանական, Լատինա-
կան և Սկանդինավյան արժութային միու-
թյուններ):  

Արժութային միությունը, որպես կանոն, 
հանդիսանում է տնտեսական ինտեգրման և 
քաղաքական միության խորացման ասպեկտ-
ներից մեկը, որի ձևավորման տնտեսական 
պատճառները կապված են առևտրային գոր-

ծարքներում մասնակից երկրների տրանսակ-
ցիոն ծախքերի կրճատմամբ պայմանավոր-
ված առավելությունների (գների ուղղակի հա-
մեմատություն, արժութային ռիսկի և դրա ա-
պահովագրության ծախսերի կրճատում), ինչ-
պես նաև արժութային փոխարժեքի ֆիքսման 
շնորհիվ ներքին գների կայունության ապա-
հովման հետ: Ստանդարտացնելով արժութա-
յին փոխարժեքների տատանման սահմաննե-
րը, միության շրջանակներում էմիսիայի ծա-
վալները` պետությունները մեծացնում են փո-
ղի օգտակարությունը` խթանելով տնտեսա-
կան աճը, արտաքին առևտրի զարգացումը և 
կապիտալի շարժը: Արժութային միության 
ձևավորման ոչ տնտեսական պատճառների 
շարքում հատկանշական է առանձին պետու-
թյունների նկատմամբ քաղաքական ազդե-
ցության ամրապնդման ու ընդլայնման 
ձգտումը, որը վերաբերում է հատկապես ա-
սիմետրիկ արժութային միություններին: Լրա-
ցուցիչ խթան են հանդիսանում նաև սոցիալ-
մշակութային գործոնները` ընդհանուր պատ-
մությունը, լեզուն, մշակույթը, կրոնը, որոնք 
բնորոշ են հիմնականում բազմազգ արժութա-
յին միություններին [Воронина, 68]:  

Արժութային միության ստեղծման գոր-
ծում շահագրգռված են հատկապես համաշ-
խարհային գերտերությունները, քանի որ այն 
ենթադրում է համակարգված շահեր, քաղա-
քական միավորում և բանկային համակարգի 
թափանցիկություն, ինչպես նաև ամրապն-
դում է տնտեսական բլոկների բանակցային 
ուժը: Միասնական արժույթը նպաստում է 
ներտարածաշրջանային առևտրի, արտադ-
րության բազմազանեցման և արտադրության 
գործոնների շարժի աճին՝ հանգեցնելով 
մասշտաբի էֆեկտի մեծացմանը: Միասնա-
կան արժույթի թողարկումը խթանում է նաև 
բանկային և ֆինանսական ծառայությունների 
ոլորտում տարածաշրջանային մրցակցությա-
նը՝ ապահովելով մատուցվող ծառայություն-

ների բազմազանեցման և որակի աճ: Արժու-
թային միությունը, ընդհանուր առմամբ, օղակ 
է հանդիսանում տնտեսական ինտեգրման 
ողջ շղթայում [Eissa, 17-18, 20]: Արժութային 
միությանը միանալը նպաստում է ֆինանսա-
կան ինտեգրմանը նաև այն պատճառով, որ 
այն թույլ չի տալիս կառավարություններին 
փոխարժեքի իջեցումը օգտագործել արտա-
սահմանյան ներդրողներին սեփականազրկե-
լու և դուրս մղելու համար [Fornaro,4]: 

Արժութային միությունը տարբերվում է 
ֆիքսված փոխարժեքի այնպիսի համակար-
գերից, ինչպիսիք են դոլարայնացումը և ար-
ժութային խորհուրդը, քանի որ դոլարայնաց-
ման դեպքում պետությունը ազգային արժույ-
թի փոխարեն որպես օրինական վճարային 
միջոց ներմուծում է այլ երկրի (սովորաբար 
միջազգայնորեն առաջատար) ազգային ար-
ժույթը, իսկ արժութային խորհրդի դեպքում 
երկիրն իր ազգային արժույթը կապակցում է 
միջազգայնորեն ուժեղ այլ արժույթի հետ՝ ե-
րաշխավորելով պահուստների ամբողջական 
ծածկույթ, ինչը ենթադրում է, որ յուրաքանչ-
յուր ազգային արժույթի միավորի թողարկ-
ման դեպքում տվյալ երկիրը պետք է միջազ-
գային պահուստներում ապահովի նույն քա-
նակությամբ կապակցված միջազգային ար-
ժույթ՝ բարձր գնաճը զսպելու նպատակով: Ի 
տարբերություն դոլարայնացման և արժութա-
յին խորհուրդների, որոնք հիմնված են մի-
ջազգային առաջատար արժույթն ընդունող 
երկրի միակողմանի պարտավորության վրա՝ 
արժութային միության հիմքում ընկած է մաս-
նակից բոլոր երկրների համատեղ պարտա-
վորությունը [Ögren, 2]:  

Ըստ Թ. Բայումիի՝ արժութային միության 
ընտրությունը կախված է դրա հիմքում ընկած 
անհամապատասխանությունների չափից, 
դրանց միջև կոռելացիայից, արտարժութային 
գործարքների ծախսերից, երկրների միջև 
արտադրության գործոնների շարժունակու-

թյունից և տարբեր ապրանքների նկատմամբ 
պահանջարկի միջև փոխհարաբերակցությու-
նից [Bayoumi, 537]:  

Տնտեսագիտական գրականության մեջ 
շատ հաճախ է հանդիպում նաև «արժութային 
խմբավորում» եզրույթը, որը երբեմն նույնաց-
վում է «արժութային միություն» եզրույթի հետ, 
մինչդեռ «արժութային խմբավորում» հասկա-
ցության ներքո նկատի է առնվում ոչ թե նոր 
արժույթի ներմուծում, այլ դրամական միա-
վորների ֆիքսված փոխարժեքի ապահովում, 
մասնակից երկրների արժութաֆինանսական 
կառավարման ազգային մարմինների փո-
խազդեցության կանոնակարգում [Акельев, 

Ермушко, 10]: 
Չնայած նրան, որ և՛ արժութային գոտու, 

և՛ արժութային միության դեպքում առկա է ին-
տեգրացիոն խմբավորման ողջ տարածքում 
արժութային քաղաքականության միավոր-
ման որոշակի մակարդակ, այնուամենայնիվ, 
արժութային միությունը ենթադրում է արժու-
թային քաղաքականության սահմանման գոր-
ծում անդամ երկրների ավելի մեծ իրավահա-
վասարություն՝ ի տարբերություն արժութային 
գոտու, որտեղ վճռորոշ դերը պատկանում է 
մեկ երկրի արժույթին, որն արժութային գո-
տու ողջ տարածքում արժութաֆինանսական 
ռեժիմը որոշելու հարցում ունի գերիշխանու-
թյուն [Фрайндт, 108]:  

Հաշվի առնելով արժութային ինտեգրման 
համաշխարհային փորձը՝ ներկայումս ա-
ռանձնացվում են արժութաֆինանսական հա-
րաբերությունների ոլորտում երկրների միջև 
փոխգործակցության հետևյալ մոդելները. 

1. արևմտաեվրոպական մոդել, որը 
հիմնված է տնտեսական միության վրա՝ 
միասնական արժույթի հետագա ներդրմամբ 
և արժութաֆինանսական ինտեգրման գոր-
ծընթացներում անդամ բոլոր երկրների հա-
վասար մասնակցությամբ, 

2. լատինաամերիկյան մոդել, որն իրենից 
ներկայացնում է միասնական արժութաֆի-
նանսական տարածք՝ հիմնված միջազգային 
հաշվարկների իրականացման ժամանակ օգ-
տագործվող առավել ուժեղ արժույթի նկատ-
մամբ ազգային դրամական միավորների կա-
պակցման վրա, կամ էլ արժութային ոլորտում 
ինքնիշխանությունից ամբողջական հրաժա-
րում, այսինքն՝ ներքին շրջանառությունից 
ազգային արժույթների դուրս մղում, 

3. աֆրիկյան մոդել, որը ենթադրում է 
արժութային միության ստեղծում՝ հիմնված 
երրորդ երկրների կայուն արժույթի նկատ-
մամբ արտաքին առևտրային գործարքներում 
օգտագործվող հաշվարկային դրամական 
միավորի կապակցման վրա, 

4. վերոնշյալ մոդելների առանձին տար-
րերի համակցմամբ ինտեգրացիոն փոխգոր-
ծակցության համախմբված մոդել, ընդ որում, 
եթե կայուն արժութաֆինանսական կապերի 
վրա հիմնված արևմտաեվրոպական մոդելը 
կարող է կիրառվել առավելապես տնտեսա-
պես զարգացած երկրների կողմից, ապա լա-
տինաամերիկյան և աֆրիկյան մոդելների 
տարրերը (օրինակ՝ վճրահաշվարկային հա-
մակարգի ձևավորում, ազգային արժույթների 
փոխարժեքների ֆիքսում փոխարկելի դրա-
մական միավորների նկատմամբ) կիրառելի 
են թե՛ զարգացող, և թե՛ անցումային տնտե-
սությամբ երկրների դեպքում [Петрукович, 

466]:  
Այնուամենայնիվ, ինտեգրացիոն խմբա-

վորման շրջանակներում միասնական արժույ-
թի ստեղծումն ուղղված է տարածաշրջանի 
տնտեսության արդյունավետության բարձ-
րացմանը և, որպես հետևանք, կայուն տնտե-
սական աճի ապահովմանը: Միասնական 
արժույթի օգտագործումը լրացուցիչ խթան է 
հանդիսանում ազգային տնտեսությունների 
ինտեգրացիոն միավորման անդամ երկրների 
արտաքին շուկաների հետ կապված ճյուղերի 

զարգացման համար: Նույնիսկ միջազգային 
հաշվարկային միավորի ձևով հանդես եկող 
հավաքական արժույթների (օրինակ՝ քլիրին-
գային միավորների) օգտագործումը թույլ է 
տալիս գործընկեր երկրների միջև առևտրի ի-
րականացման ժամանակ տնտեսել արժու-
թային պահուստները՝ խթանելով արտաքին 
առևտրային հարաբերությունները [Мискин, 

75]:  
 
Եզրակացություն 
Այսպիսով, հարկ է նշել, որ արժութային 

միության ձևավորումը չի կարող լինել պար-
զապես միջազգային տնտեսական հարաբե-
րությունների զարգացման միտումներից հետ 
չմնալու ինքնանպատակ գործընթաց: Այն 
պետք է բխի տարածաշրջանային տնտեսա-
կան ընդհանուր շահերի, կայուն և զարգա-
ցած միջպետական կապերի առկայությունից, 
այդ փուլին անցում կատարելու երկրների 
պատրաստվածության բարձր աստիճանից, 
որի համար անհրաժեշտ է. 

 միջազգային փորձի և ինտեգրվող 
երկրների տնտեսությունների զար-
գացման օբյեկտիվ իրողությունների 
վրա հիմնված ինտեգրացիոն մեխա-
նիզմների ձևավորում և ներդրում, 

 արժութային միության ստեղծման և 
միասնական արժույթի ներմուծման 
սկզբունքների և պայմանների հաստա-
տում, 

 տնտեսական կոնվերգենցիաների չա-
փանիշների և դրանց պահպանման 

շրջանակների, ինչպես նաև դրանք ա-
պահովելու համար անհրաժեշտ քայլե-
րի մշակում, 

 մասնակից երկրների դրամավարկա-
յին և հարկաբյուջետային համակար-
գերի ներդաշնակեցման բարձր մա-
կարդակի ապահովում, 

 արժութային միության կայունությունը 
պահպանելու համար անհրաժեշտ 
մասնակից երկրների ֆինանսական 
կարգապահության ապահովման մե-
խանիզմների ձևավորում:  

Ներկայումս աշխարհում գործող ոչ բոլոր 
ինտեգրացիոն խմբավորումներն են պատ-
րաստ արժութային միություն ձևավորելուն, 
մի կողմից` վերջիններիս ցածր արդյունավե-
տության, տնտեսական հիմնավորման բացա-
կայության, մյուս կողմից` անկախ արժութա-
յին քաղաքականություն իրականացնելու 
հնարավորությունից երկրների հրաժարվելու 
պատճառով: Արդյունքում արժութային միու-
թյուն ձևավորելու բազմաթիվ փորձեր ձա-
խողվում են, իսկ արդեն իսկ սկսած նման 
գործընթացները ավարտին չեն հասնում: Այ-
նուամենայնիվ, պետք է ընդգծել, որ արժու-
թային միությունների ձևավորումը պահան-
ջում է մասնակից երկրների տնտեսական հա-
մակարգերի շուկայական զարգացմանն ուղղ-
ված մեծ ջանքեր, արտադրության գործոննե-
րի տեղաշարժի ազատականացում՝ մաքսա-
յին միության և ընդհանուր շուկայի արդյունա-
վետ գործունեության ապահովմամբ:  

Abstract 
The current trends of internationalization, which lead to the activation of the processes of globalization 

and regional integration, stimulate the growth of the openness and global competitiveness of the economies 
of both developed and developing countries. As a result, the economic relations between the countries 
develop at a greater dynamic rate, contributing to the further deepening of the regional economic integration 
between the countries, up to the transition to the the highest stage - the monetary integration, one of the 
manifestations of which is the currency union. Taking into account the important role and influence of 

monetary integration between countries in international monetary and financial relations, especially 
currency unions, on the development of the world economy and the increase in the level of international 
competitiveness of the participating countries, the article presents the main features of their formation, 
forms of manifestation, prerequisites and influence on the economic development of countries. The main 
conditions necessary for the creation of monetary unions have been put forward. 

 
Keywords: monetary integration, currency union, foreign exchange rate, single currency, monetary and 

financial relations, monetary independence. 

